
Etxera joan, lorategian kaiola bat prestatu, nahiko janari eman, eta hilabetez etxerako oilo errule bat alokatzen dio bezeroari orain astebetez geroztik Alquila Una Gallina izeneko enpresa nafarrak.

Oiloak alokairuan

Iñigo Astiz - Iruñea 

Urotzen (Nafarroa) bizi da Eduardo Otxoa. Garraiolaria da lanbidez, eta betidanik izan ditu oiloak etxean. Duela hilabete inguru, ordea, buruari bueltaka zebilen egun batean, ideia bat otu zitzaion: jendeari oilo erruleak alokatzea. «Pentsa dezakezunez, hasieran barre ederrak entzun behar izan nituen lagun eta senideen aldetik, baina astebete pasatu da lan horretan hasi naizela, eta erantzun ona jaso du oraingoz ekimenak». 

Hirurogei eta hiru euroren truke, erosi beharrik gabe, hilabetez etxeko lorategian oilo errule bat edukitzeko aukera da Otxoak bezeroei eskaintzen diena. Arrautzak etxean bertan bildu ahal izateko aukera. Otxoak eramaten du oiloa bezeroaren etxera, berak prestatzen du kaiola, berak jartzen die janaria, eta oilo errulea du etxean bezeroak hilabeterako. Lau asteak pasatu eta oiloa bueltatuz gero, akabo alokairua. Oiloa gustatuz gero, ordea, animalia erosteko aukera ere badago. Kaiola berria, urtebeterako janaria eta bigarren oilo errule bat 168 euroren truke. 

Bermearekin datoz oiloak, gainera. «Oilo errulea alokatu, eta lehen astean arrautzarik jarriko ez balu, beste oilo bat eramango diogu bezeroari etxera, inolako kosturik gabe». 

Etxean lekurik izan ezean, oilo baten zaintzaz arduratzea ere badu bezeroak. «Oilategian oilo bat bakartu, eta haren arrautzak bezeroarenak izango dira, eta bezeroak nahi duenero izango du oiloa ikustera joan eta arrautzak biltzeko aukera». 

Oiloa, baina, ez da arrautzak ematen dituen animalia soila, Otxoaren hitzetan. «Maskota ona da oiloa. Animalia dibertigarria da. Jarraitu egiten du jabea, badago ukitzerik, lan gutxi ematen du, salto egiten du, korrika... eta bada oiloak trebatzen dituenik ere. Bulldog txakurrak edo animalia exotikoak erosten ditu jendeak, eta etxean arrautzak biltzea bezalako balio tradizionalak galduz goaz pixkanaka. Jatorrira itzultzea da ideia, nolabait ere. Arrautzak nondik datozen dakien haur mordoa dago, azken finean». 

Otxoak dioenez, zaila egiten zaio jendeari hilabetez oiloa etxean eduki ondoren bueltan itzultzea. «Izenak jartzen hasten zara, maitagarriak iruditzen zaizkizu, eta erraz ohitzen da bat, gainera, etxean arrautzak biltzera». 

Hiru arrazako oiloak ditu Otxoak alokairuan eskaintzeko; gorria, gipuzkoarra eta Nafarroakoa. Dioenez, gorria da hoberena, hura omen delako arrautzak jartzen azkarren hasten dena. Otxoak azaldu du faisaiak ere badituela inork alokatu nahi izanez gero, «baina, noski, jartzen dituzten arrautzak askoz ere txikiagoak dira». 
Ekologiarekiko kezka 

Otxoa ez da munduko oilo alokatzaile bakarra, ordea. Badira gehiago. Australian, esaterako, bada beste bat, David Ingham. «Zortzi urte daramatza bigarren lanbide gisa oiloak alokatzen, eta oso emaitza onak izan ditu», azaldu du Otxoak. Internet bidez ezagutu zuen Ingham, eta harengandik dator ideia. «Elkarrekin harremanetan izan gara, eta osatuz joan dira bere eta nire asmoak hartu-eman horri esker». 

Ekologia da, Otxoak dioenez, bere beste kezketako bat, eta, horregatik, %90 birziklatutako materialarekin egiten ditu oiloentzako kaiola guztiak. Ez hori bakarrik. Bezeroak oiloa alokatzean, ingurugiroaren alde egiteko, edo animalien eskubideen alde egiteko, enpresak jasoko dituen irabazien %7 zer elkarteri eman nahiko dizkion adierazi ahalko dio Otxoari. 

Informazio gehiago eta eskaintza guztien berria orrialdean aurki eta jaso daitezke:

http://www.alquilaunagallina.hostzi.com
